1 узровень. Акрэсліце рысы эпохі, у якую жыў і працаваў  беларускі аўтар (вусна).

2 узровень. Вызначце (калі магчыма) асноўныя этапы жыццёвага шляху, творчасці мастака (вусна),  раскажыце пра агульную ідэйную скіраванасць творчасці паэта ці пісьменніка.

3 узровень. Абгрунтуйце сваю пазіцыю (вусна).

4 узровень. Заканспектуйце матэрыял, прапанаваны настаўнікам для вывучэння.

5 узровень. Растлумачце эпіграф, узяты для вывучэння жыццёвага і творчага шляху мастака.

   Змітрок Бядуля (Самуіл Яфімавіч Плаўнік)
                (1886 – 1941 )
На горне душы першы верш я каваў,

Мне молатам гора служыла...

                                 Змітрок Бядуля


З.Б. належыць да кагорты беларускіх пісьменнікаў, якія закладвалі падмурак беларускай літаратуры ХХ ст., хоць сам ён нарадзіўся ў небагатай яўрэйскай сям’і ў мястэчку Пасадзец Віленскага павета Віленскай губерні (цяпер Лагойскі раён). Сям’я будучага мастака слова была настолькі бедная, што напачатку не мела нават уласнай хаты, жылі ў дзеда, адзінага ў мястэчку каваля і медніка.


У так званай паласе аселасці яўрэйская дыяспара жыла адметным, замкнутым жыццём. Бацькі хацелі бачыць Самуіла рабінам. На Беларусі існавалі ўласна яўрэйскія навучальныя ўстановы, якія ўтрымлівала яўрэйская абшчына, - хедар і школа рабінаў – ешыбот. Самуіл вучыўся спачатку ў хедары, а затым у ешыбоце. У 15 гадоў З.Б. развітаўся з ешыботам, таму што юнага талмудыста абвінавацілі ў здрадзе рэлігіі. Адбылося наступнае: у душы юнака абудзілася цяга да паэзіі, і ён запоўніў запісную кніжку сваімі вершамі-гімнамі, замест таго каб прызнавацца ў любові да Бога. Першыя вершы былі на рускай мове. Першы надрукаваны твор – абразок на беларускай мове “Пяюць 

начлежнікі” (1910). Ён быў змешчаны ў газеце “Наша ніва”, у рэдакцыі якой праз некалькі гадоў будзе працаваць пісьменнік. Яго псеўданім, адначасова паэтычны і рэалістычны, фальклорнага паходжання: у беларускіх казках, якія ён збіраў і вывучаў усё жыццё, ёсць вобраз добрага, спагадлівага дзядзькі Бядулі, што ходзіць па свеце, суцяшаючы малых, кінутых бацькамі, бяздомных. Доўгі час свае творы падпісваў і такім псеўданімам- “Ясакар”. Калі ў 1914 г. рэдактарам “Нашай нівы” становіццца Янка Купала, З.Б. працуе адказным сакратаром. Назву першага зборніка “Абразкі” (1913) таксама прыдумаў Купала (было “Плач пралескаў”).

Летам 1915 г. з Вільні вярнуўся ў родны Пасадзец, а неўзабаве пераехаў у Мінск, дзе сам з беднай сям’і, не застаўся абыякавым да людскога гора і працаваў у беларускім бежанскім камітэце. У Мінску сустрэў Лютаўскую рэвалюцыю, кастрычніцкія падзеі, перажыў нямецкую, а затым белапольскую акупацыі. З 1917  па ліпень 1920 г. супрацоўнічае ў газетах “Вольная Беларусь”, “Беларускі шлях”, “Беларусь”, друкуе шэраг вершаў, артыкулаў. Па сутнасці гэта працяг”нашаніўскай” дзейнасці, з папраўкай, вядома, на складанасць часу. І разам з тым рэвалюцыя, акупацыі, якія нахлынулі на Беларусь пасля імперыялістычнай вайны, уяўляліся недарэчным сном, крывавым вірам. Вось чаму пазней мастаку прыйшлося паспешліва рэабілітоўвацца перад савецкай уладай (паэма “Чырвона-чорная жалоба”, 1924; “З сказаў буры і віхораў”, 1924; цыкл вершаў “Чырвоны каляндар” і інш.). Уваходзіў у літаб’яднанні “Маладняк” і “Узвышша”. Член СП БССР з 1934 г. У пачатку Вялікай Айчыннай вайны эвакуіраўся з Беларусі.
Аповесць-казка “Сярэбраная табакерка” пры жыцці пісьменніка, акрамя паасобных урыўкаў, нідзе не друкавалася. Думаецца, у аповесці ў завуаліраванай форме адлюстраваны сталінскі дэспатызм. Пісьменнік, асабліва ў 1930-я гг., на бясконцых прыкладах рэпрэсій нагледзеўся, як танна нават у мірны час каштуе чалавечае жыццё.

